
Nd. 104. Frumvarp til laga [81. mál]
um breyting á lögum nr. 42/1957, um húsnæðismálastofnun, byggingarsjóð ríkisins,
sparnað til íbúðabygginga, breyting á I. kafla laga nr. 36/1952 o. fl.

F'lm.: Ingi R. Helgason, Einar Olgeirsson, Gunnar Jóhannsson,
Geir Gunnarsson.

1. gr,
Upphaf E-stafliðar 6. gr. laganna orðist svo:
A-lán skulu vera jafngreiðslulán með 4% ársvöxtum til allt að 25 ára.



2. gr.
Ákvæði í lánssamningum um A-lán milli veðdeildar Landsbanka Íslands og

íbúðareigenda, gerðum fyrir gildistöku þessara laga, skulu breytast í samræmi við
ákvæði 1. gr. þessara laga.

3. gr.
Ákvæði i bankavaxtabréfum A-flokks, sem veðdeild Landsbanka Íslands hefur

gefið út fyrir gildistöku þessara laga, skulu breytast i samræmi við ákvæði 1. gr.
þessara laga.

4. gr.
Heimild ríkisstjórnarinnar, sbr. 32. gr. laga nr. 4/1960, til að kveða á um

vaxtakjör og lánstíma á lánum hjá byggingarsjóði ríkisins að fengnu áliti stjórnar
Seðlabankans og húsnæðismálastjórnar falli niður.

5. gr.
Aftan við 6. gr. laganna bætist:
íbúðareigandi, sem byrjar á byggingu íbúðar sinnar 19. febr. 1960 eða síðar,

á rétt á að fá endurgreidda úr ríkissjóði aðflutningstolla og söluskatt af öllu bygg-
ingarefni, sem til íbúðarinnar hefur þurft, enda sé íbúðin eigi stærri en svo, að
hún falli undir reglur húsnæðismálastofnunarinnar.

Heimilt er eftir mati húsnæðismálastjórnar að láta íbúðareiganda njóta endur-
greiðslunnar eða hluta hennar, enda þótt hann hafi byrjað á byggingu íbúðar sinnar
fyrir 19. febr. 1960, ef sýnt þykir, að mikill hluti byggingarkostnaðarins hefur lent
á verðlagi byggingarefnis eftir 19. febr. 1960.

Endurgreiðslan skal miðuð við efni það, sem þurfti til að byggja vísitöluhúsið
i okt. 1960, og skal hún reiknuð út af húsnæðismálastofnuninni i samráði við
fjármálaráðuneytið, sem setur um þessi efni nánari ákvæði í reglugerð.

Endurgreiðslan skal innt af hendi í einu lagi, eftir að viðkomandi íbúð hefur
verið metin að fasteignamati.

Nú er íbúð seld, meðan á byggingu stendur, og gengur þá kaupandi inn á
endurgreiðslurétt seljanda.

6. gr.
Heimild ríkisstjórnarinnar, sbr. 32. gr. laga nr. 4/1960, til að ákveða ársvextí

og lánstíma hjá byggingarsjóði verkamanna falli niður.

7. gr.
Lög nr. 31/1955 falli niður.
Ákvæði í lánssamningum samkv. 4. gr. laga nr. 36/1952, gerðum fyrir gildis-

töku þessara laga, skulu breytast í samræmi við ákvæði þeirrar lagagreinar, eins
og hún var i upphafi.

8. gr.
Lög þessi öðlast þegar gildi.

Greinargerð.
Efni þessa lagafrumvarps er tvenns konar: Í fyrsta lagi er með því stefnt að

verulegri vaxtalækkun íbúðarlána á vegum byggingarsjóðs ríkisins og byggingar-
sjóðs verkamanna. Í öðru lagi gerir frumvarpið ráð fyrir endurgreiðslu tolla og
söluskatts af byggingarefni til íbúðarhúsa af tiltekinni stærð.

Hvort tveggja þetta miðar að því að gera verkamönnum og miIlistéttarfólki
kleift að halda íbúðum þeim, sem þessir aðilar hafa við illan leik undanfarin
ár byggt yfir sig og sína, og losa um það kverkatak, sem of háir vextir, stórhækk-
aður byggingarkostnaður og of stuttur lánstími hafa verið á íbúðarhúsabygging-
um hérlendis.



Í kjölfar gengislækkunarlaganna, nr. 4/1960, kom gífurleg vaxtahækkun, sem
illu heilli var látin ná til beggja þeirra byggingarsjóða, sem aðallega styðja að
íbúðarhúsabyggingum í landinu. Áhrif þessara vaxtahækkana eru slík, að fjöldi
fólks er að sligast undir hinni miklu vaxta byrgði og er í stórhættu með að missa
íbúðir sínar.

Með frumvarpi þessu eru vextir lækkaðir að miklum mun frá því, sem nú
er. Gert er ráð fyrir þVÍ, að ársvextir af A-lánum hins almenna veðlánakerfis
lækki ofan í 4%. Þeir voru upphaflega 7%, en núverandi ríkisstjórn hækkaði
þá í 9%, en lækkaði svo aftur ofan í 8%. Þvílíkt hringl með ársvexti fasteigna-
lánastofnana er ámælisvert úti af fyrir sig og skapar óvissu á peningamarkaðinum,
sem er engum til góðs. Ef litið er til nágrannaþjóða okkar, kemur í ljós, að
íbúðalánsvextir hjá okkur eru 2-3falt hærri en hjá þeim. Raunverulega þyrftu
vextirnir að vera lægri en 4%, þótt að sinni sé ekki gerð tillaga um það hér.
Lánsupphæð norska Húsbankans er allt að 77% byggingarkostnaðar, en 20% láns-
fjárins er vaxtalaust og með vægum afborgunum, sem hefjast ekki fyrr en 10
árum eftir lántöku. Hinn hluti lánsfjárhæðarinnar er með 3% ársvöxtum.

Gert er ráð fyrir, að vextir af B-lánum hins almenna veðlánakerfis séu
óbreyttir, 5Y2 %.

Ríkisstjórnin hefur notfært sér heimild laga um efnahagsmál frá 19. febr. 1960
og hækkað vexti hjá byggingarsjóði verkamanna um helming. Með frumvarpi þessu
er sú heimild felld niður og vextirnir færðir niður í það, sem þeir voru upphaflega
ákveðnir: 2% .

Þá eru þau fyrirmæli í þessu lagafrumvarpi, að vaxtalækkun sú, sem í því
felst, kemur eftir gildistöku laganna til framkvæmda gagnvart öllum láns samn-
ingum þessara byggingarsjóða, líka þeim, sem gerðir voru fyrir gildistöku laganna
með öðrum og hærri vöxtum. Á sama hátt mundu breytast vaxtakjör bankavaxta-
bréfa veðdeildar Landsbankans og byggingarsjóðs verkamanna.

Á það hefur margsinnis verið bent með réttu, að lánsfjárhæð hins almenna
veðlánakerfis væri allt of lág miðað við byggingarkostnað, og í þeim efnum erum
við miklir eftirbátar Norðurlandaþjóðanna. Hafa af þessum sökum jafnan verið
uppi tillögur um aukið fé til byggingarsjóðs ríkisins og kröfur um hærri lánsfjár-
hæð miðað við byggingarkostnað. Með gengislækkuninni í febrúar 1960 jókst bygg-
ingarkostnaður hérlendis um allan helming, og útreikningar sýna, að aðflutnings-
tollar og söluskattur af byggingarefni, sem þarf í eina íbúð af meðalstærð, nema
næstum jafnmikilli fjárhæð og hæst er lánað út á íbúðina í hinu almenna veð-
lánakerfi.

Með greinargerð þessari er fylgiskjal, sem sýnir útreikninga og sundur-
liðun byggingarkostnaðar vísitöluhússins, sem byggt var í okt. 1960. Eru útreikn-
ingar þessir gerðir af Halldóri Halldórssyni arkitekt, framkvæmdastjóra húsnæðis-
málastofnunarinnar. Þeir eru að vísu miðaðir við verðlag í okt. 1960, en síðan
hafa tollar og söluskattur hækkað gífurlega og ný gengislækkun verið gerð.

Með þessu frumvarpi er farið út á nýja braut: að lækka byggingarkostnaðinn
sem nemur tekjum ríkissjóðs af tollum og söluskatti af byggingarefni íbúðarhús-
næðis. Inn á þessa braut hafa Norðmenn farið með góðum árangri. Er óþarfi að
fjölyrða frekar um þýðingu þessara ákvæða fyrir íbúðabyggingar í landinu.

Af hagkvæmnisástæðum er gert ráð fyrir endurgreiðslu tollanna og söluskatts-
ins í einu lagi að lokinni byggingu. Um það þarf að setja nánari ákvæði í reglu-
gerð.

Höfuðatriðin koma fram í frumvarpinu. Endurgreiðslan nær aðeins til íbúða
af þeirri stærð, sem samrýmist reglum húsnæðismálastofnunarinnar til útlána, og
endurgreiðslan byggist ekki á efnisreikningum viðkomandi íbúðarbyggjanda, held-
ur útreikningi húsnæðismálastjórnar á grundvelli efnisnotkunar í vísitöluhúsið, og
skal sá útreikningur gerður í samráði við fjármálaráðuneytið.

